
吹簫出峽圖

作者：王冕　元

本作品收錄於《列朝詩集/甲前05》

巔崖峭絕撐碧空，倒挂老松如老龍。

奔流落峽噴白雪，石角險過百丈洪。

我昔放舟從此出，牽拖失勢氣欲折。

春風回首三十年，至今認得山頭月。

草堂清晨看圖畫，畫里之人閒似我。

波濤洶湧都不知，橫簫自向船中坐。

酒壺茶具船上頭，江山滿眼隨處游。

安得更喚元丹丘，相攜共上黃鶴樓。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

